
                             

 

 

    ᑐᓴᕋᑦᓴᖅ 
 

ᐃᑦᑕᕐᓂᓴᓂᒃ ᑕᑯᔭᒐᖃᕐᕕᑦᓴᖅ ᓴᙱᓕᖅᐹᓪᓕᕈᑕᐅᓂᐊᖅᑐᖅ ᐃᓄᐃᑦ ᐃᓕᖅᑯᓯᖏᓐᓂᒃ 
 

ᐃᖃᓗᐃᑦ, ᓄᓇᕗᑦ (ᕕᕝᕗᐊᓕ 17, 2006) - ᓄᓇᕗᑦ ᖃᓪᓕᕚᓪᓕᖅᓯᒪᓕᖅᑐᖅ ᐃᖅᑲᐅᒪᔭᐅᒍᑎᑦᓴᓂᒃ 
ᐊᖏᕐᕋᐅᔾᔨᒍᓐᓇᓂᕐᒧᑦ ᐅᖃᐅᓯᐅᖅᑲᐅᑎᓪᓗᒍ ᐅᓪᓗᒥ ᐃᖃᓗᐃᑦ ᐃᓂᒋᔭᐅᓂᐊᕐᓂᖓᓂᒃ ᓯᕗᓂᑦᓴᑎᓐᓂ ᓄᓇᕗᒻᒥ 
ᐃᑦᑕᕐᓂᓴᓂᒃ ᑕᑯᔭᒐᖃᕐᕕᑦᓴᒧᑦ. 
 

ᓇᓗᓇᐃᖅᑕᐅᓂᖓ ᐅᖃᐅᓯᕆᖅᑲᐅᔭᖓ ᓗᐃ ᑕᐹᕐᔪᒃ, ᒥᓂᔅᑕ ᐃᓕᖅᑯᓯᓕᕆᔨᒃᑯᓐᓄᑦ, ᐅᖃᐅᓯᓕᕆᔨᒃᑯᓐᓄᑦ, 
ᐃᓐᓇᒻᒪᕆᓕᕆᔨᒃᑯᓐᓄᑦ ᒪᒃᑯᑦᑐᓕᕆᔨᒃᑯᓄᓪᓗ, ᓄᓇᕗᑦ ᑐᙵᕕᒃᑯᑦ ᐊᖏᔪᖅᑳᖓᑕ ᐹᓪ ᖃᓗᔾᔭᖅ ᐊᒻᒪᓗ ᐃᓄᐃᑦ 
ᐱᖁᑎᖏᓐᓂᒃ ᓇᐅᑦᓯᖅᑐᖅᑎᒃᑯᑦ ᐊᖏᔪᖅᑳᖓᑕ ᓘᒃ ᓱᓗᒃ. 
 

“ᓄᓇᕗᒻᒥ ᐃᑦᑕᕐᓂᓴᓂᒃ ᑕᑯᔭᒐᖃᕐᕕᒃ ᓴᙱᓕᖅᐹᓪᓕᖅᑎᑦᓯᒍᑕᐅᓂᐊᖅᑐᖅ ᐃᓕᖅᑯᓯᖅᑎᒍᑦ ᑐᙵᕕᑦᑎᓐᓂᒃ 
ᑲᓲᒪᑎᑕᐅᓗᑕ ᑭᖑᓂᑦᑎᓐᓄᑦ ᐊᒻᒪᓗ ᐅᖃᐅᔾᔪᖅᑕᐅᕙᓪᓗᑕ ᐃᓄᐃᑦ ᐃᓕᖅᑯᓯᖏᓐᓂᒃ ᒪᒥᒪᓂᖓᓂ ᐊᒻᒪᓗ 
ᐊᓯᔾᔨᖅᐸᓪᓕᓂᖏᓐᓂᒃ,” ᐅᖃᖅᓯᒪᔪᖅ ᑕᐹᕐᔪᒃ. “ᓇᒻᒥᓂᖅ ᐃᑦᑕᕐᓂᓴᕐᓂᒃ ᑕᑯᔭᒐᖃᕐᕕᑖᕈᑦᑕ 
ᓇᓗᓇᐃᖅᓯᓯᒪᒍᑕᐅᓂᐊᖅᑐᖅ ᐃᓄᐃᑦ ᐃᓚᐅᖃᑕᐅᒍᓐᓇᕐᓂᖏᓐᓂᒃ ᑐᑭᓕᐅᕆᖃᑕᐅᕙᓐᓂᕐᒧᑦ ᑭᖑᓂᑦᑎᓐᓂ 
ᖃᓄᐃᓐᓂᐅᓯᒪᔪᓂᒃ ᐊᒻᒪᓗ ᐃᓕᖅᑯᓯᑦᑎᓐᓂᒃ ᐱᓕᒻᒪᑦᓴᐃᖃᑦᑕᓂᒃᑯᑦ ᐊᒻᒪᓗ ᐃᓕᓐᓂᐊᖅᑐᓕᕆᓂᒃᑯᑦ ᐱᓕᕆᐊᑎᒍᑦ.” 
 

ᐊᑕᖏᖅᑐᒥᒃ ᐊᔪᕐᓇᕋᔭᖏᒻᒪᖔᖅ ᖃᐅᔨᓴᖅᑕᐅᔪᖃᖅᑎᓪᓗᒍ ᐃᓚᒋᓕᐅᔾᔨᓚᐅᖅᑐᑦ ᐃᓂᒋᒐᔭᖅᑕᖓᓂᒃ 
ᓇᓖᕌᕈᑎᑦᓴᓂᒃ ᐱᓕᕆᐊᖑᓪᓗᑎᒃ 2002-ᒥ. ᒪᓕᑦᑕᐅᓪᓗᓂ ᐋᔩᖃᑎᒌᓐᓂᖅ ᓄᓇᕗᑦ ᒐᕙᒪᒃᑯᖏᓐᓂ, 
ᑲᑐᔾᔨᖃᑕᐅᓪᓗᑎᒃ ᓄᓇᕗᑦ ᑐᙵᕕᒃᑯᑦ ᐊᒻᒪᓗ ᐃᓄᐃᑦ ᐱᖅᑯᓯᖏᓐᓂᒃ ᓇᐅᑦᓯᖅᑐᖅᑎᒃᑯᑦ ᓴᖅᑭᖅᓯᓚᐅᖅᑐᑦ 
ᐱᖓᓱᓃᖔᖅᓯᒪᔪᓂᒃ ᑎᒥᐅᔪᓂᒃ ᐱᔭᕆᐊᑭᓪᓕᖅᑎᕆᔨᓂᒃ 2004-ᖑᑎᓪᓗᒍ ᓂᕈᐊᖅᓯᖁᔭᐅᓪᓗᑎᒃ 
ᐃᓂᑦᓴᕆᓂᐊᖅᑕᖓᓂᒃ ᐊᒻᒪᓗ ᐋᖅᑭᑦᓱᐃᖁᔭᐅᓪᓗᑎᒃ ᑮᓇᐅᔭᖃᖅᑎᑦᓯᕐᓂᒧᑦ ᖃᓄᖅᑑᕈᑎᓂᒃ. 
 

“ᓄᓇᕗᑦ ᑐᙵᕕᒃᑯᑦ ᐊᕐᕌᒍᑕᒫᖅᓯᐅᖓᓂ ᑲᑎᒪᕐᔪᐊᑎᓪᓗᒋᑦ ᐅᑭᐊᑦᓵᖑᓚᐅᖅᑐᖅ, ᐃᓚᒋᔭᐅᖃᑕᐅᔪᑦ 
ᑲᔪᓯᑎᑦᓯᓚᐅᖅᑐᑦ ᐱᖁᔨᕗᖔᕈᑎᒥᒃ ᑐᒃᓯᕋᐅᑕᐅᔪᒥᒃ ᓄᓇᕗᒻᒥ ᐃᑦᑕᕐᓂᓴᓂᒃ ᑕᑯᔭᒐᖃᕐᕕᒃ ᐃᓂᖃᖁᔭᐅᓪᓗᓂ 
ᐃᖃᓗᓐᓂ. ᐅᐱᒍᓱᑦᑎᐊᖅᑐᒍᑦ ᐅᓪᓗᒥ ᐃᑲᔪᖅᓱᕈᓐᓇᕋᑦᑎᒍ ᐃᓱᒪᓕᐅᕈᑎᒋᓯᒪᔭᖓ. ᓄᓇᕗᑦ ᑐᐊᕕᕐᓇᖅᑐᒥᒃ 
ᐱᑕᖃᕆᐊᖃᓪᓚᕆᓕᕐᖓᑦ ᓇᒻᒥᓂᖅ ᐃᓪᓗᕐᔪᐊᒥᒃ ᐃᓄᐃᑦ ᓴᖅᑭᔮᖅᑎᑦᓯᒍᓐᓇᖅᓯᖁᓪᓗᒋᑦ ᐊᒻᒪᓗ 
ᐊᑐᐃᓐᓇᕈᖅᑎᑦᓯᒍᓐᓇᖁᓪᓗᒋᑦ ᐃᓕᖅᑯᓯᒥᓐᓂᒃ, ᑐᕌᖓᑦᓯᐊᕐᓗᑎᒃ ᐅᑉᐱᕆᔭᖏᓐᓄᑦ ᐊᒻᒪᓗ ᐃᓕᖅᑯᓯᖅᑎᒍᑦ 
ᐃᖅᑲᐅᒪᔭᐅᔾᔪᑎᑦᓴᖏᓐᓄᑦ ᐃᓄᐃᑦ,” ᖃᓗᔾᔭᖅ ᐅᖃᖅᓯᒪᔪᖅ. 
 

“ᓄᓇᕗᒻᒥ ᐃᑦᑕᕐᓂᓴᓂᒃ ᑕᑯᔭᒐᖃᕐᕕᒃ ᐱᕕᖃᖅᑎᑦᓯᒍᑕᐅᓂᐊᖅᑐᖅ ᐃᓄᐃᑦ ᐱᖁᑎᖏᓐᓂᒃ ᓇᐅᑦᓯᖅᑐᖅᑎᒃᑯᑦ 
ᐱᓕᕆᐊᖃᕈᓐᓇᖅᓯᓗᑎᒃ ᐱᔭᑦᓴᖏᓐᓂᒃ ᓇᓗᓇᐃᖅᑕᐅᓯᒪᔪᓂᒃ ᐃᓛᒃᑰᖅᑐᖅ 33-ᒥ ᓄᓇᕗᒻᒥ ᓄᓇᑖᕈᑕᐅᓯᒪᔪᑦ 
ᐊᖏᕈᑎᖏᓐᓂ ᐃᑲᔪᖅᓯᓂᕐᒧᑦ, ᐊᔭᐅᖅᑐᐃᓂᕐᒧᑦ ᐊᒻᒪᓗ ᐃᑲᔪᖃᑦᑕᓂᕐᒧᑦ ᓴᐳᒻᒥᔮᖅᑕᐅᓂᖏᓐᓂᒃ, 
ᐱᓕᕆᐊᖑᐃᓐᓇᕐᓂᖏᓐᓂᒃ, ᓴᓇᔭᐅᒋᐊᖃᑦᑕᕐᓂᖏᓐᓂᒃ ᐊᒻᒪᓗ ᓴᖅᑭᔮᖅᑎᑕᐅᕙᓐᓂᖏᓐᓂᒃ ᐃᑦᑕᕐᓂᓴᐃᑦ, ᐃᓄᐃᑦ 
ᐃᓕᖅᑯᓯᖏᓐᓅᖓᔪᑦ ᐊᒻᒪᓗ ᓴᓂᕐᕙᖅᑕᐅᓯᒪᔪᑐᖃᐃᑦ ᓄᓇᕗᒻᒥ,” ᓱᓗᒃ ᐅᖃᖅᓯᒪᔪᖅ. 
 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᒍᓐᓇᖅᑕᑎᑦ: 
 

ᓕᕕᑎ ᐊᑕᒍᔪᒃ   ᐅᐃᓕᐊᒻ ᐸᕗᕆᔾ    ᑭᐅᕆ ᒪᒃᓚᔅᑭ 
ᑐᓴᒐᒃᓴᓕᕆᔨᒃᑯᑦ   ᐊᐅᓚᑦᓯᔨᒻᒪᕆᒃ    ᑐᑭᒧᐊᖅᑎᑦᑎᔨ, ᑐᓴᒐᒃᓴᓕᕆᔨᒃᑯᑦ 
ᐃᓕᖅᑯᓯᓕᕆᔨᒃᑯᑦ  ᐃᓄᐃᑦ ᐱᖁᑎᖏᓐᓂᒃ ᓇᐅᑦᓯᖅᑐᖅᑏᑦ ᓄᓇᕗᑦ ᑐᙵᕕᒃ 

